
Իսկ մենք, որ ասանկ հարցումներ ընելու համարձակութիւն չունինք, 
կը շատանանք ըսելով, որ Խտիվի հարէմն Անգղիոյ նաւատորմիղէն աւելի 
իրարանցում պատճառեց հոս։ 

** 

Այսօր մայրաքաղաքս հասաւ պ. Աբգար Յովհաննիսեանց, 
Խմբագիր‐Տնօրէն Փորձ լրագրոյ, եւ Լիւքսանպուրկի օթեւանն իջաւ։ 

** 

6 Յունիս 

Մայրաքաղաքիս մէջ այսօր սպանութիւն տեղի չունեցաւ. կը կարծուի 
թէ ոստիկանութեան նախարարին պատուանշան մը տրուի վաղը։ 

** 

Անունով Միացեալ Ընկերութիւնք դեռ զատ զատ կը գործեն 
իւրաքանչիւրն իւր սենեակին մէջ։ 

** 

Մարդուն մէկը լրագրի մը հրաման առնելու համար Տպագրական 
Տեսչութեան գրասենեակը գնաց։ 

Տեսուչը կերակուր ուտելու գնացած էր։ 

** 

Մայրաքաղաքիս մէջ բժիշկներուն թիւն օր ըստ օրէ աւելնալու վրայ 
է. նոյն իսկ այսօր մէկ մարդու երկու բժիշկ կ'իյնայ։ 

Իրաւ է որ շատ աղքատներ առանց բժշկի կը մեռնին. բայց ո՞րչափ 
բժիշկներ ալ կան որ առանց հիւանդի կը մեռնին։ 

7 Յունիս 

Անատօլուի սովելոց համար մեծ վիճակահանութիւն մը պիտի 
լինի… գալ տարի։ 

Յիշեալ վիճակահանութեան գործադիր ժողովն շրջաբերական 
պիտի ղրկէ գաւառները, յորդորելու համար սովեալները, որ համբերեն եւ 
անօթութենէ չմեռնին մինչեւ որ իրենց հաց ղրկուի։ 


